
						Από Βικιθήκη

					

					


					
					
					Αυτή η σελίδα δεν έχει ελεγχθεί ακόμη για πιθανά λάθη. 
ἡ μὲν ἄϋλος νόησίς ἐστι καὶ ἡ αὐτενέργητος γνῶσις,
ἡ δὲ γόνιμος αἰτία καὶ δραστήριος οὐκ ἔστιν. ὥςπερ
οὖν ἡ φύσις ποιητικῶς τῶν αἰσθητῶν σχημάτων 
προέστηκεν, οὕτως ἡ ψυχὴ κατὰ τὸ γνωστικὸν ἐνεργοῦσα
προβάλλει περὶ τὴν φαντασίαν ὥςπερ εἰς κάτοπτρον
τοὺς τῶν σχημάτων λόγους, ἡ δ' ἐν εἰδώλοις αὐτὰ
δεχομένη καὶ ἐμφάσεις ἔχουσα τῶν ἔνδον ὄντων διὰ
τούτων τῇ ψυχῇ παρέχεται τὴν εἰς τὸ εἴσω στροφὴν
καὶ πρὸς ἑαυτὴν τὴν ἀπὸ τῶν εἰδώλων ἐνέργειαν·
οἷον εἴ τις ἑαυτὸν ὁρῶν ἐν κατόπτρῳ καὶ θαυμάσας 
τὴν τῆς φύσεως δύναμιν καὶ τὴν ἑαυτοῦ μορφὴν 
ἑαυτὸν ἰδεῖν θελήσειεν καὶ λάβοι δύναμιν τοιαύτην, ὥστε
ὅλως ὁρῶν καὶ ὁρατὸν ἀποτελεσθῆναι. καὶ γὰρ ψυχὴ
τοῦτον τὸν τρόπον ἔξω ἑαυτῆς εἰς φαντασίαν 
βλέπουσα καὶ ἐσκιαγραφημένα σχήματα θεωμένη καὶ τὸ
κάλλος αὐτῶν ἐκπλαγεῖσα καὶ τὴν τάξιν ἄγαται τοὺς
ἑαυτῆς λόγους, ἀφ' ὧν καὶ ταῦτα, καὶ ἀγασθεῖσα τὸ
μὲν τούτων κάλλος ὡς ἐν εἰδώλοις φερόμενον ἀφίησι,
ζητεῖ δὲ τὸ ἑαυτῆς, καὶ εἰς τὸ εἴσω παρελθεῖν ἐθέλει,
καὶ τὸν κύκλον ἐκεῖ καὶ τὸ τρίγωνον ἰδεῖν, καὶ πάντα
ἀμερῶς. καὶ ἐν ἀλλήλοις πάντα, καὶ ἓν (?) γενέσθαι
πρὸς τὰ ὁρώμενα, καὶ συμπτύξαι τὸ πλῆθος, καὶ τὰ
ἐν τοῖς ἀγγείοις τῶν θεῶν καὶ ἀδύτοις κρύφια καὶ
ἄρρητα σχήματα θεάσασθαι καὶ ἐκφῆναι τὴν 
ἀκαλλώπιστον τῶν θεῶν εὐμορφίαν καὶ κύκλον ἰδεῖν κέντρου

